
Монгол хүн сансрын уудамд 

Дэлхийд хамгийн түрүүнд ЗХУ анхны хиймэл дагуулаа 1957 онд сансар 

огторгуйд хөөргөж, улмаар анхны хүн суулгасан сансрын хөлгөө 1961 онд хөөргөсөн 

билээ. ЗХУ сансарт үнэхээр хүчирхэг байж, анхны болгоны, тодруулбал, анхны хиймэл 

дагуул, анхны сансрын хөлөг, анхны амьтан, анхны нисгэгч, анхны эмэгтэй нисгэгч, 

анхны задгай сансар, анхны станц, анхны хос нисгэгч, анхны гурван нисгэгч, анхны хос 

хөлөг, анхны гадаад нисгэгч, анхны жуулчин гээд олон зүйлийн анхдагч болж хүн 

төрөлхтөний түүхнээ тодоор бичигдсэн билээ.  

  Ийнхүү ЗХУ “Спутник-1” нэртэй анхны хиймэл дагуулыг 1957 оны 10 дугаар 

сарын 04-нд амжилттай хөөргөж, улмаар 1961 оны 04 дүгээр сарын 12-нд сансрын 

нисэгч Ю.А.Гагарин “Восток-1” хөлгөөр сансар огторгуйд 108 минут буюу 1 цаг 50 минут 

орчим нисэн дэлхийг бүтэн тойрсон нь дэлхий дахинаа сансар огторгуй, од эрхсийг 

судлах гарцыг нээжээ.   

Энэ цагаас хойш дэлхийн улс орнууд сансар огторгуйг судлах, энэ талаарх олон 

улсын хамтын ажиллагааг хөгжүүлэх үйл явц идэвхтэй өрнөсөн. Тухайлбал, 1967 оны  

“Сансрын огторгуй, түүнчлэн сар болон тэнгэрийн бусад эрхсийг шинжлэх, ашиглах 

талаар улс гүрний явуулах үйл ажиллагааны зарчмын тухай”, 1968 оны “Сансрын 

нисэгчдийг аврах, мөн нисэгчдийг эгүүлэн өгөх, сансрын огторгуйд хөөргөсөн биет 

юмыг эгүүлэн өгөх тухай хэлэлцээр”, 1972 оны “Сансрын биетээс хохирол учруулсны 

олон улсын хариуцлагын тухай конвенц”, 1975 оны “Сансрын огторгуйд хөөргөсөн 

биетүүдийг бүртгэх тухай конвенц”-ууд юм. 

Манай улс 1921 оноос эхлэн Зөвлөлт засаг, социалист бүтээн байгуулалтыг 

тууштай дэмжсэний үр дүнд ах дүүгийн найрамдалт ЗХУ-ын тусламж дэмжлэгтэйгээр 

Азийн улс орнуудаас Вьетнам улсын дараа хоёрдугаарт “сансрын уудам”-д хөл 

тавьсан түүхтэй.  

Монгол хүн сансарт ниссэний 40 жилийн ой өнөөдөр тохиож байна.  

Монгол Улсын иргэн, сансрын нисгэгч Ж.Гүррагчаа, ЗХУ-ын сансрын нисгэгч 

В.А.Жанибековын хамтаар 1981 оны гуравдугаар сарын 22-ны өдрийн 14:58 цагт 

хуучнаар ЗХУ-ын Байконур дахь сансрын талбайгаас “Союз-39” хөлгөөр хөөрсөн. 

Тэд сансарт нийт найман өдрийн турш дэлхийг 124 удаа тойрч, гуравдугаар 

сарын 30-нд эх дэлхийдээ амжилттай газардсан байна.  



Энэхүү тэмдэглэлт үйл явдал нь Монгол Улс сансрын уудамд техникээ гаргаж 

туршсан дэлхийн тав дахь орон, сансрын судалгааны төхөөрөмж бүтээж, нислэгийн 

явцад ашигласан 20 дахь орон, өөрийнхөө сансрын нисгэгчийг нисгэсэн дэлхийн арав 

дахь орон болж, түүхэнд нэрээ мөнхөлсөн. 

Монгол хүн сансарт ниссэний 40 жилийн ойд зориулан зохион байгуулах “Хүн-

Эх дэлхий-Сансрын уудам” сэдэвт Монгол-Оросын хамтарсан үзэсгэлэнд Монгол 

Улсын Засгийн газрын хэрэгжүүлэгч агентлаг Архивын Ерөнхий газар, ОХУ-ын ШУА-

ийн архив, Монгол Улсын ШУА-ийн Одон орон, Геофизикийн хүрээлэн, Монголын 

Үндэсний музей, МОНЦАМЭ агентлаг, Монгол цэргийн музей, Монголын уран зургийн 

галерей, Монголын аеронастикийн холбоо, Дү-дү хүүхдийн сансрын музей, Монголын 

сансрын технологийн холбоо, Марс-В төсөл, Монсаат хөтөлбөр, МУИС-ийн Мазаалай 

хөтөлбөр зэрэг байгууллага, хувь хүмүүс оролцож байна. 

Үзэсгэлэнд Үндэсний төв архивын сан хөмрөгт хадгалагдаж буй Монгол Улс НҮБ-

ын Ерөнхий ассамблейн чуулганаар баталсан конвенциудад нэгдсэн тухай, ЗХУ-ын 

сансрын нисэгчдэд “БНМАУ-ын баатар” цол олгосон зарлигууд болон Монгол хүн анх 

сансарт ниссэн түүхэн үйл явцыг харуулсан сонирхолтой баримтуудыг анх удаа дэлгэн 

үзүүлж байна.  

 

“Сансрын огторгуй, болон тэнгэрийн бусад эрхсийг шинжлэх, ашиглах талаар гаргасан олон улсын 
гэрээ, конвенц”-ийг баталж, нэгдсэн БНМАУ-ын Ардын Их Хурлын Тэргүүлэгчдийн зарлигууд. 
1967.02.28-1976.03.24.                

МУҮТА, ТБА-ын сан хөмрөгөөс 



 
ЗХУ, БНМАУ-ын сансрын хамтарсан нислэгийн “СОЮЗ-39” хөлөг сансарт цойлон  
нислээ. 1981.03.22,   Гэрэл зургийг С.Батсүх  

МУҮТА. КГЗДАБА. К-41718 

 

 
ЗХУ, БНМАУ-ын сансрын хамтарсан нислэгийн багийн гишүүд нислэгээ амжилттай  
хийгээд эх дэлхийдээ бууж ирсний дараа. 1981.04.01, Гэрэл зургийг С.Батсүх 

МУҮТА. КГЗДАБА. К-41833 



 
ЗХУ, БНМАУ-ын сансрын хамтарсан нислэгийн “СОЮЗ-39” хөлгийн багийнхныг 

Сүхбаатарын талбайд угтан авах хүндэтгэлийн жагсаал. Гэрэл зургийг С.Батсүх 
МУҮТА. КГЗДАБА. К-42228 

